
   Лăпланчĕ шурă юрлă хăтлăх,

Туратсене хупларĕ пас.

Эп сассенчен тăваттăм шăплăх,

Сасартăк илтрĕм вăйсăр сас.

Эс килтĕн те, кăларчĕ шăплăх

Черченкĕ те чечен сассем,

Çав сассенче юрларĕ шăпчăк,

Çунса çуталчĕç чечексем;

Вĕсем çинче сывларĕ сывлăм,

Тем пăшăлтатрĕç çеçкесем.

Манра çуталчĕç çуттăн, сыввăн

Çак сас пек ырă ĕмĕтсем...

Лăпланчĕ шурă юрлă хăтлăх.

Туратсене хупларĕ пас.

Эп сассенчен тăваттăм шăплăх,

Эс шăплăхран кăлартăн сас.

Эс — шăплăхран кăларнă сас.

  